
 
 

                               

                       И Н Ф О-К О Ч А Н И 

                       
                            МЕСЕЧЕН    БИЛТЕН                                                   

 
                                          www.kocani.gov.mk                             Општина Кочани 

                                                                                   Градоначалник на Општина Кочани 

 

                                     НОЕМВРИ 2023 г. 
 

 
 

 
 

 

 

 

 

Со проектот „Зад урбаното“ –  за првпат Општина 

Кочани е дел од европската програма URBACT IV 

 

Одборот за мониторинг на европската програма URBACT 

IV одобри 30 интегрирани мрежи за планирање на акции, 

во кои ќе учествуваат вкупно 252 организации (градови, 

региони, универзитети...) од 28 европски земји. Меѓу нив и 

мрежата Beyond the Urban „Зад урбаното“, мрежа 

предводена од Creacció и во која партнер е Општина 

Кочани. 

 

Главната цел на Beyond the Urban (URBACT IV) мрежата е 

да развие акциски планови за мобилност помеѓу руралните 

области и урбаните центри на градовите и териториите 

учесници, во кои ќе бидат вклучени локални актери од 

администрацијата, бизнисот, универзитети и граѓаните. 

 

Beyond the Urban има за цел да истражува иновативни 

решенија во областа на одржлива мобилност. Мрежата 

обединува 10 европски општини и региони кои ќе 

соработуваат со цел да ја подобрат урбано-руралната 

мобилност преку тестирање и имплементација на 

одржливи, достапни и интегрирани решенија за 

мобилност, со фокус на интермодалност, управување на 

повеќе нивоа, инклузија, родова еднаквост и дигитални 

алатки. Дополнително, проектот ќе овозможи 

финансирање на мали пилот-акции за тестирање на 

конкретни и иновативни решенија во регионот. 

 

Оваа мрежа, покрај Општина Кочани, ја сочинуваат 

областа Осона (Шпанија и  градовите Брам (Франција), 

Букурешт (Романија), Храдец Кралове (Чешка), Кочани 

(Северна Македонија), Мачико (Португалија), Санта 

Марија да Феира (Португалија), Саболч (Унгарија), Тарту 

(Естонија) и Тревизо (Италија). 

 

Во периодот од 30 октомври до 1 ноември, како дел од 



проектот, се одржа и првата посета во Кочани на која 

присуствуваа претставник од лидер-партнерот (проектниот 

менаџер) и експертот на мрежата, назначен од страна на 

URBACT програмата. За време на посетата, тие беа во 

можност да се запознаат со раководството на нашата 

институција, но и со самите граѓани, односно сите 

засегнати страни за да ја согледаат реалната состојба во 

нашата општина, како и предизвиците со кои се соочуваме 

така и позитивните практики. 

 

Во текот на две и пол години, сѐ до декември 2025 година, 

овие партнери ќе разменуваат, ќе учат еден од друг, ќе ги 

развиваат своите вештини и ќе активираат сеопфатни 

акциски планови за соочување со нивните локални 

предизвици. 

 

 

 
 

 

 

 

 

Објавен конкурсот за општински стипендии за 

студиската 2023/24 година 

 

Општина Кочани го објави конкурсот за доделување 30 

стипендии на студенти, жители на Кочани. По десет 

стипендии ќе бидат наменети за студенти кои постигнале 

висок успех во студирањето и за студенти од социјално 

загрозени семејства, пет за студенти од ромската етничка 

заедница и студенти кои се лица со попреченост и лица со 

ретки болести и пет стипендии за студенти на факултетите 

за медицински науки. 

 

Доколку на јавниот конкурс не се пријават студенти од 

ромската етничка заедница, студенти кои се лица со 

попреченост и лица со ретки болести,  студенти запишани 

на факултети за медицински науки или нивните пријави се 

оценети како неприфатливи, стипендиите распределени за 

овие категории, градоначалникот може да ги додели на 

студентите од социјално загрозени семејства пријавени по 

јавниот конкурс кои ги исполнуваат условите за 

доделување стипендија, според редоследот на рангирање 

по бодови согласно изготвената ранг-листа. 

 

Месечниот износ на општинската студентска стипендија е 

3 илјади денари, а се доделува за десет месеци. 

 

Како дефицитарни кадри за студиската 2023/2024 година, 

основ по кој кандидатите можат да добијат пет бода, се 

утврдени студентите на: Технолошки факултет,  

Архитектонски, Градежен, Машински факултет и 

Текстилно инженерство. 

Пријавата и потребните документи се поднесуваат до 

Едношалтерската канцеларија на  Општина  Кочани или по 

пошта на адреса: Општина  Кочани, ул. „Раде  Кратовче“ 

бр. 1, Кочани, најдоцна до 16 ноември 2023 г. или 

електронски преку апликацијата мЗаедница. 

 

Условите, критериумите за доделување на стипендиите, 



начинот и обрасците за пријавување се објавени на веб-

страницата на Општина Кочани, kocani.gov.mk, како и на 

огласната табла пред општинската зграда. 

 

 
 

 

 

 

Општина Кочани обезбеди училиштен прибор за 

ученици во социјален ризик 

 

Во рамките на Програмата за поддршка на образованието 

за 2023 година, Општина Кочани обезбеди училиштен 

прибор за ученици во социјален ризик. 

 

Градоначалникот на Општина Кочани Љупчо Папазов го 

посети ОУ „Раде Кратовче“  каде се сретна со учениците и 

им ги подели училишните пакети.  

 

Школски прибор добија и 225 ученици од I до IX 

одделение од петте основни училишта во Кочани.  

 

Училишниот прибор е обезбеден во согласност со 

одобрениот буџет, а по доставени податоци од училиштата 

до Општина Кочани.  

 

 

 
 

 

 

Доделени наградите од Меѓународниот младински 

конкурс за сликање на кинеската општина Вуши 
 

На 6 ноември, во салата на Мултикултурниот центар во 

Кочани беа доделени наградите на ученици чии творби беа 

избрани за најуспешни на Меѓународниот младински 

конкурс за сликање што го распиша кинеската општина 

Вуши. 

 

На конкурсот од 2022 година на темата „Зелен развој за 

зелена иднина“, од пријавените 43 ученици од Кочани, 

првата награда ја доби Стефанија Атанасова, ученичка од 

ОУ „Малина Попиванова“. 

 

Втори и трети награди добија уште 13 ученици, а 

благодарници за учество и традиционални кинески 

сувенири – сите учесници на конкурсот.  

 

Учеството на младинскиот конкурс за сликање, трета 

година по ред, го координира Александра Димитрова од  

Училиштето за сликање и цртање при НУЦК „Бели мугри“ 

– Кочани. 

 
На настанот во МКЦ, на пијано настапија Макарија 

Иванова и Јован Цветанов, ученици во Основното музичко 

училиште „Ристо Јуруков“. 

 



Оваа културна соработка меѓу Кочани и Вуши им дава 

континуитет на релациите меѓу општините збратимени од 

2016 година.  

 

 

 
 

 

 

Библиотеката „Искра“ го организира 17. Саем на 

книгата во Кочани  

 

Градоначалникот на Општина Кочани Љупчо Папазов го 

отвори Саемот на книгата, кој по 17. пат го организира 

Јавната општинска установа библиотека „Искра“ од 

Кочани. Истакнувајќи го значењето на книгата во 

современиот свет, градоначалникот го поздрави новото 

издание на традиционалната манифестација што ја 

афирмира книгата, посебно кај младата популација. 

  

– Тринаесет издавачки куќи од Македонија, долгогодишни 

соработници на нашата библиотека нудат богат избор на 

жанровски разновидна литература за различни генерации. 

Граѓаните на Кочани стекнаа навика да се снабдат со нови 

изданија од Саемот на книгата и верувам дека и оваа 

година ќе одговориме на читателските вкусови – истакна 

Кристина Ѓорѓиевска Атанасова, директорка на ЈОУБ 

„Искра“ – Кочани.  

 

Саемот на книгата во Кочани ќе биде отворен до сабота, 11 

ноември. 

 

 

 
 

 

 

Советот за развој на Источниот Плански Регион го 

избра градоначалникот на Виница Миле Петков за нов 

претседател 

 

Во Кочани, во салата за состаноци во општинската зграда, 

Советот за развој на Источниот Плански Регион ја одржа 

тринаесеттата седница.  

 

На седницата Советот ги усвои измените на финансискиот 

план на Центарот за развој на ИПР за 2023 година; донесе 

одлука за преотстапување на изградениот објект 

„Партерно уредување во склоп на објектот Дом на млади – 

Штип“; а го донесе и Правилникот за плати и надоместоци 

на вработените во Центарот за развој на Источниот 

Плански Регион. 

 

На седницата во Кочани, за претседател на Советот за 

развој на ИПР, сметано од 21 ноември 2023 година, е 

избран Миле Петков, градоначалник на Општина Виница. 

Петков доби мандат од една година, а доаѓа на местото на 

актуелниот претседател на Советот Љупчо Папазов, 

градоначалник на Општина Кочани. 

 

Со законските измени од 2021 година, претседателите на 



советите за развој на планските региони имаат мандат од 

една година, без право на повторен избор.  

 

 

 

 

До 27 ноември е отворен јавниот повик на Општина 

Кочани за поднесување предлог-проекти за програмите 

за култура, спорт и социјална, детска и здравствена 

заштита 

 

Во тек е јавниот повик за поднесување предлог-проекти за 

програмите за спорт,  култура и за социјална, здравствена 

и детска заштита, за 2024 година. 

  

Предлог-проектите треба да имаат јасно определени цели, 

содржина и дефинирани финансиски средства, а може да 

се поднесат во каква било форма најдоцна до 27 ноември 

2023 година во Едношалтерската канцеларија на Општина 

Кочани. 

 

Општина Кочани ги потсетува спортските клубови, 

здруженија и поединци корисници на средства од 

Програмата за спорт и корисниците од програмите за 

култура и за социјална, здравствена и детска заштита во 

2023 година дека треба да достават извештај со детален и 

документиран приказ за потрошени средства, според 

образец достапен и на веб-страницата на Општина Кочани. 

 

 

 

 

Распишан огласот за организирање Новогодишен базар 

во Кочани  

 

Општина Кочани го објави огласот за организирање 

Новогодишен базар по пат на јавно наддавање. 

 

Право на учество на јавното наддавање имаат сите правни 

субјекти регистрирани во Централен регистар, кои ќе 

уплатат 10 % од почетната цена за лицитација до 

почетокот на самата лицитација. Почетната цена на 

јавното наддавање е 30 илјади денари, со минимален праг 

на наддавање од 3 илјади денари. Јавното наддавање ќе се 

спроведе на 20 ноември 2023 г., во 12 ч., во просториите на 

Општина Кочани. 

 

Новогодишниот базар ќе се одржи на целата парцела во 

Градскиот парк во Кочани, во периодот од 22 декември 

2023 г. до 14 јануари 2024 г. Општина Кочани ќе го 

подготви  и ќе го украси просторот на кој закупецот треба 

да постави десет монтажни објекти и штандови изработени 

од дрво и плексиглас, наменети за продажба на храна, 

пијалаци, сувенири, ракотворби... 

 

Искуството од досега организираните базари и хепенинзи 

во Градскиот парк во Кочани покажа  дека понудените 

културно-забавни содржини во соодветно оформениот 

празничен амбиент, се привлечни за граѓаните на Кочани и 



на регионот.  

 

 

 
 

 

 

Се чистат локациите со диви депонии во Источниот 

Регион како прва фаза од воспоставувањето на 

регионалната депонија  

 

На територијата на општина Кочани во тек е чистењето на 

дивите депонии, активност произлезена од Одлуката на 

Владата за начинот на работа и постапување со постојните 

локации за отстранување на отпад и определување 

времени локации за отстранување отпад до периодот на 

изградба на регионалната депонија во Источниот и 

Североисточниот Регион. 

 

Во завршна фаза е отстранувањето на отпадот од седумте 

локации за чистење во Кочани, определени со одлуката: 

Маџирски Ниви, Трајаново Трло, во Ромското Маало (кај 

Споменикот), кај Фабриката за вода,  „Национал“, во 

Грдовци и во Тркање. Исчистени се и депонии на три 

локации во Оризари: Оризарска Река, Илин Дол и на 

излезот кон Пресека. 

 

Локациите се чистат со механизација, и по целосното 

отстранување на отпадот ќе бидат озеленети. 

Општина Кочани ги повикува граѓаните да не го фрлаат 

отпадот на несоодветни места, да не ги полнат со нов 

отпад исчистените локации, туку отпадот да го изнесуваат 

во контејнери односно на Градската депонија во Кочани. 

 

Затворањето на депониите и ѓубриштата во Источниот 

Регион ќе се одвива во две фази. Првата фаза опфаќа 

расчистување на ѓубриштата кои претставуваат висок 

ризик кон животната средина, а во втората фаза, откако би 

се воспоставил регионалниот систем за управување со 

отпад, превидено е комплетно затворање на сите други 

оперативни депонии во Источниот и во Североисточниот 

Регион. 

 

 

 
 

 

 

 

 

 

 

 

Одбележан патрониот празник на ОУ „Крсте 

Мисирков“ во Оризари 

 

Основното училиште „Крсте Петков Мисирков“ во 

Оризари го одбележа патрониот празник  – 149 години од 

раѓањето на првиот кодификатор на македонскиот 

литературен јазик и правопис, собирач и проучувач на 

македонското народно творештво, македонскиот филолог 

и етнограф, Крсте Петков Мисирков. 

 

По тој повод, свежо цвеќе на бистата на патронот во 

училишниот двор положија ученици, родители и 

вработени во училиштето, делегации од Советот на 

Општина Кочани и Општина Кочани.  

 



 
 

По повод празникот, беа презентирани најуспешните 

творби од училишниот литературен конкурс. 

 

Годинава се навршуваат 30 години откако училиштето во 

Оризари го носи името на Мисирков.   

 

 

 
 

 

 

Хуманитарен настан за обезбедување пристап за 

учениците со попреченост во СОУ „Гошо Викентиев“ 

 

По повод 3 Декември, Денот на лицата со попреченост, 

Општина Кочани организира  хуманитарен културно-

забавен настан под мотото „Без бариери“.  

 

Во програмата што ќе се одржи во салата на ОУ „Св. 

Кирил и Методиј“, на 1 декември (петок), во 10:30 часот, 

ќе бидат вклучени сите основни и средни училишта. 

 

Овој настан е со донаторска цел – да се приберат средства 

за набавка на помагало за  движење по скалишниот 

простор во СОУ „Гошо Викентиев“.  

 

Општина Кочани ги повикува сите правни и физички 

субјекти  да се вклучат со свое учество во донаторската 

акција и да им помогнат на учениците кои имаат тешкотии 

со пристапот до училишните простории. 

 

Средствата од оваа донаторска акција ќе ги прибира  

Црвен крст Кочани. Готовина може да се донира на самиот 

настан, а уплатата може да се врши на сметката на ОО 

Црвен крст – Кочани: 270040487680189, Халк банка. 

 

Донаторите ќе бидат промовирани на денот на 

поставување на помагалото во СОУ „Гошо Викентиев“. 

 

 

 
 

 

 

Се градат улици на неколку локации во општина 

Кочани 

 

Во тек се работите за изградба на улицата „Александар 

Митев“ во селото Тркање. Градежната фирма „Коле 

транс“, како избран изведувач, работи на ископ и 

тампонирање на траса долга 520 м, со ширина од 3,5 до 5 

м. За асфалтирање на оваа улица се обезбедени 2.332.000 

денари од Буџетот на Општина Кочани. 

 

Деновиве, во населбата Драчевик, градежна механизација 

на „Калина“ од Оризари  пробива дел од улицата „Бел 

камен“, која ќе биде широка 6 м, а во нејзина непосредна 

близина се пробива и пристапна улица со ширина од 5,5 

метри. 

 



Овие градежни активности во населбата Драчевик се во 

функција на создавање услови за продажба на градежни 

плацови, сопственост на Општина Кочани, со што ќе биде 

одговорено на потребите на граѓаните. 

 

     
 

    

 

Средба на градоначалникот Папазов со претставници 

од Националниот демократски институт за 

меѓународни прашања 

 

Градоначалникот на Општина Кочани Љупчо Папазов 

оствари средба со претставници на Националниот 

демократски институт за меѓународни прашања – NDI – 

Северна Македонија, на која се разговараше за 

субнационалната програма на NDI за зајакнување на 

соработката меѓу локалните избрани лидери. 

 

На средбата беше истакнато значењето на одговорноста 

пред граѓаните во субнационалното управување, a со 

претставниците на NDI се разговараше и за актуелни 

прашања и состојби поврзани со ромската заедница во 

Кочани. 

 

На почетокот на 2024 година, Институтот во партнерство 

со Мисијата на ОБСЕ во Скопје, ќе организира обука за 

членовите на Советот на Општина Кочани и за 

општинската администрација за јакнење на  вештините 

клучни за ефективно владеење. 

 

Општина Кочани влегува во проектниот циклус за 2023/24 

со NDI, заедно со општините Битола и Гази Баба. 

 

 

 
 

 

 

Националната годишна награда за жена претприемач 

на микрокомпании ја доби  Бранка Настевска од 

Кочани 

 

Во организација на Здружението на бизнис-жени, во 

партнерство со Фондацијата за менаџмент и индустриско 

истражување и Сојузот на стопански комори на 

Македонија, во Скопје се одржа Третиот годишен самит на 

Националната платформа за женско претприемништво. 

 

На самитот на тема „Жените во претприемништвото – 

клуч за зајакнување на економијата“, во соработка со 

Министерството за економија и Националната платформа 

за женско претприемништво беа доделени и наградите за 

најуспешни претприемачки за 2023 година. 

 

Наградата за жена претприемач во категоријата 

микрокомпании ја доби Бранка Настевска од Кочани, 

сопственичка и управителка на Друштвото за 

производство, трговија и услуги „Настевски ЛБ“, која 

според податоците од Централен регистар исполнила 

најмногу од зададените критериуми за изборот. 



 

Во панел-дискусијата за Улогата на националните, 

регионалните и локалните институции во јакнењето на 

женското претприемништво, учествуваше  

градоначалникот на Општина Кочани Љупчо Папазов, кој 

ја истакна важноста  на координираното дејствување на 

сите институции заради подобра ефикасност и 

ефективност на применетите мерки.  

 

 

 
 

 
 

 

 

Започна санацијата на архитектурата и партерното 

уредување на Споменикот на слободата 

 

Започнаа работите од проектот за конзервација, 

реставрација и санација на архитектурата и партерното 

уредување на Споменикот на слободата, којшто Општина 

Кочани го реализира со поддршка од Амбасадата на САД 

во РС Македонија преку грант од амбасадорскиот фонд за 

заштита на културно наследство. 

 

Во тек е отстранување на мермерните облоги од 

амфитеатралниот дел на северната страна на Споменикот, 

како една од неговите најоштетени површини. Работите ги 

изведува фирмата „Исток мермер“ од  Долни Подлог, 

избрана за најповолен економски оператор по реализирана 

тендерска постапка.  

 

Наредниов период ќе се работи на санација на оштетената 

бетонска подлога; демонтажа и замена на подните облоги 

од мермер и травертин; санација на амфитеатралните и на 

пристапните скали со тераса и сценски партер. Проектот 

опфаќа и санирање на оштетените вертикални ѕидни 

површини и чистење и пескарење на бетонските ѕидни 

платна и нивна заштита од атмосферските влијанија. За 

овие градежни работи се наменети 8.205.110 ден.  

 

Конзерваторско-реставраторските работи на мозаичките 

фризови на заштитеното недвижно добро Споменик на 

слободата ќе се реализираат по одделно спроведена јавна 

набавка.  

 

Вкупниот износ на грантот од Амбасадата на САД е 

254.300 американски долари.  

 

Целта на проектот е да се подобри севкупна физичка 

состојба на Споменикот на слободата и да се вратат 

неговите суштински вредности и уметничкиот израз. 

 



 

 
 

 

 

Кочани останува во најтранспарентните општини 

според индексот на фискална транспарентност  

 

Според истражувањето на фискалната транспарентност на 

општините, реализирано во рамките на Проектот на 

УСАИД за зајакнување на капацитетите за искористување 

на ресурсите, Општина Кочани и во 2023 година останува 

во групата најтранспарентни општини и го следи општиот 

тренд на постојано подобрување.  

 
Во фискалната 2022/23 година, Општина Кочани се 

вбројува во категоријата на десетте најтранспарентни 

општини со максимален број индексни поени за буџетска 

транспарентност, со раст од еден индексен поен во однос 

на претходната година. На скалата од 1 до 16, Општина 

Кочани во фискалната 2021/2022 имала 15, додека во 

2022/23 – 16, т. е. максимален број индексни поени. 

 

Кочани е и во групата на осум општини со висок степен на 

даночна транспарентност, општини кои се во партнерство 

со Проектот на УСАИД за зајакнување на капацитетите за 

искористување на ресурсите. Даночната транспарентност 

на Општина Кочани е со висок степен на интензитет, 

односно 67 %. 

 

Во Извештајот на Проектот на УСАИД за зајакнување на 

капацитетите за искористување на ресурсите, Општина 

Кочани е издвоена како еден од добрите примери кои 

продолжуваат да ги пренесуваат во живо седниците на 

општинскиот Совет.  

  

Мерењето на буџетската транспарентност на општините е 

извршено врз основа на степенот и начинот на достапност 

на документите кои се поврзани со буџетскиот процес кај 

секоја општина и степенот на учество на засегнатите 

страни во сите фази од буџетскиот процес, а нивото на 

даночната транспарентност е утврдено врз основа на 

достапноста на документи, информации и податоци 

поврзани со даночниот систем на локално ниво, како и со 

учеството на граѓаните во носењето одлуки.  

 

Целосниот извештај е достапен на https://cea.org.mk/wp-

content/uploads/2019/09/0.-USAID-SRMA-_Fiscal-

Transparency-Analysis_CEA_V221082023.pdf 

 

 СОВЕТ НА ОПШТИНА КОЧАНИ 
  

Советот на Општина Кочани ја одржа 37. седница  

 

На 14 ноември, во салата во Мултикултурниот центар во 

Кочани, Советот на Општина Кочани ја одржа 37. редовна 

седница, на која ги усвои програмите за изведување 

ученички екскурзии во основните училишта „Крсте 

https://cea/


 
 

 

Петков Мисирков“, „Никола Карев“ и „Малина 

Попиванова“, за учебната 2023/24 година, како и Одлуката 

за определување зони и пресметковни бодови за 

утврдување на пазарната вредност на градежно земјиште 

на подрачјето на Општина Кочани, згради и други 

градежни објекти на подрачјето на Општина Кочани.  

 

Советниците дадоа зелено светло и на Предлог-програмата 

за изградба на јавно осветлување во Општина Кочани за 

2023 година, што претставува   можност за проширување и 

подобрување на системот за јавно осветлување во 

општината.  

 

На 37. седница се усвоени и програмите за изменување и 

дополнување на програмите за 2023 година, за: одржување 

на јавната чистота; уредување на градежно земјиште; за 

изградба и одржување на општински патишта и улици; 

изградба на системи за водоснабдување; изградба на 

фекална и атмосферска канализација; одржување на 

локални патишта и улици во зимски услови за претстојната 

сезона; за активностите во областа на локалниот 

економски развој, како и Планот за изменување на Планот 

на програми за развој на општина Кочани, 2023 – 2025 

година. 

 

Советот одобри кофинансирање од Општина Кочани за 

проектот  „Уредување на СРЦ Пониква“, а ги усвои и 

измените и дополнувањата на Буџетот на Општина Кочани 

за 2023 година. 

 

За наредната седница го одложи разгледувањето на 

Извештајот за финансиското работење на КЈП „Водовод“ – 

Кочани за деветте месеци од 2023 година. Мнозинството 

не се изјасни позитивно по Предлог-одлуката за основање 

Јавна општинска установа Младински културен центар – 

Кочани и по измените на Програмата за заштита на 

животната средина за тековната година. 

 

Како дополнителни точки предложени пред почетокот на 

седницата, Советот ги разгледуваше и ја усвои 

препораката за изведување на химната на Република 

Македонија во основните и средните училишта, и на 

почетокот на седниците на Советот на Општина Кочани, 

како и одлуката за обележување на службените возила во 

сопственост на Општина Кочани. 

 

 

Општина Кочани 

ул. „Раде Кратовче“ бр. 1 

2300 Кочани 

 033 274 001 

www.kocani.gov.mk  

info@kocani.gov.mk   

